
 Sultan Abdoel Moerad poen tiada bisa toeloeng kasoesahannja negri Toerki, jang perloe diprenta oleh satoe Radja jang tjakep, gaga serta bidjaksana. Sultan baroe tiada maoe mengadep di hadepan orang banjak, aken oeroes perkara negri dan tiada maoe tjaboet pedang karadja'an dalem mesdjid di Ejoub, seperti Radja-radja Europa trima makota karadja'annja.

 Di bawa prenta Sultan Abdoel Moerad moesoemoesoe dari Toerki soeda oendjoek kombali kebraniannja. Semingkin lama peroesoehan di antara rahajat Christen telah bertamba besar; orang-orang Moslim di Arabie dan di Syrië maoe angkat satoe Suitan sendiri; Servie dan Montenegro maoe berprang pada Toerki dan kirim balatentaranja aken bantoe pada orang Bulgaar dan pada rahajat Christen di Bosnie. Angkatan prang Toerki jang tiada mempoenjai alat prang tjoekoep, soeda kala prang dan moesti moendoer ka Adrianopel.

 Ini perkara membikin tiada senang hatinja rahajat Toerki. Pada tanggal 3 1 Augustus 1876 Sultan Abdoel Moerad ditoeroenken lagi dari tachta karadja annja, tapi tiada diboenoe seperti Suitan Abdoel Azis. Ia poenja soedara, Abdoel Hamid, saorang moeda jang tjakep, sopan, gaga dan brani, telah diangkat mendjadi Sultan dan Khalief. Baginda ini soeda pegang kendali pamerentaän dengen tjakep serta oeroes sendiri segala oeroesan negri. Angkatan prang telah ditamba serta dilengîepken dengen sendjata dan alat prang tjoekoep,

